
         Скопје
Предмет: Мислење по Предлогот на Законот за енергетика
Почитувани, 

По објавата на Предлогот на Законот за енергетикас на страната на Единствениот национален електронски регистар на прописи (ЕНЕР) и спроведената консултација на Стопанската комора на Северна Македонија со компаниите-членки, Комората го доставува следното

Мислење по Предлогот на Законот за енергетика
ГЕНЕРАЛНИ ЗАБЕЛЕШКИ
1. Временскиот рок кој е поставен за коментирање на Нацрт Предлог Законот за енергетика е многу краток, имајки го во предвид значењето на овој закон за македонското стопанство и општевсто, како и чуствителноста на периодот во кој треба да се доставата кометарите (Новогодишни и Божиќни празници).
2. Фактот дека согласно Нацрт Извештајот за проценка на влијанието на регулативата-Предлог на Закон за енергетика, предвидува дури 47 подзаконски акти кои треба да се донесат го прави текстот на овој предлог закон исклучително тежок за коментирање бидејки не е јасно дали дел од тие подзаконски акти кои се веќе донесени ќе продолжат да важат или пак ќе се донесуваат потполно нови подзаконски акти.
ЗАБЕЛЕШКА во врска со член 3
Се воведува терминот агрeгатор/агрегација на електрична енергија во членот 3 во дефиници, како и низ текстот на предлог законот (член 92, ,член 104 итн), но недоволно е објаснето низ текстот на законот кој ќе може да ја извршува оваа дејност и на кој начин.

Во врска со член 3, точка 30, енергетски производ на пазарот на големо: покрај електрична енергија и природен гас потребно е да се додаде и топлинска енергија.
Во врска со член 3, точка 52, сметаме дека треба да се додефинира дека производител на електрична енергија може да биде и друштво заведено во трговскиот регистар со општа клаузула за бизнис.

Во врска со член 3, точка 71,  систем за пренос на гас: бидејќи систем за дистрибуција на гас е со максимален работен притисок до 16 бари, предлагаме во описот на системот за пренос на гас да се додаде дека работниот притисок на системот за пренос на гас е над 16 бари.
Во врска со член 3, точка 76, складирање на електрична енергија – потребно е терминолошко усогласување на нацрт предлог законот со останатите закони кои ја уредуваат оваа материја како што е Законот за градење (во последниот предлог нацрт текст на Законот за градење се употребува терминот “батерии”).
Во врска со член 3, став 1, точка 49, оператор на складиште за електрична енергија (батерии) треба да биде како агрегатор - оператор кој управува ПОВЕЌЕ вакви системи. Дали ваквата формулација сега значи дека секој сопственик кој управува со своето складиште на електрична енергија (дури и да се работи за само едно, односно да има едно) е „оператор“?

Во врска со член 3, став 1, точка 93. „целосно интегрирани мрежни компоненти се мрежни компоненти, вклучително и капацитети за складирање на енергија, кои се интегрирани во системот за пренос или дистрибуција на електрична енергија и кои се користат со единствена цел да се обезбеди сигурно и доверливо функционирање на соодветниот систем, но не и за балансирање или управување со загушувањата;.“ Не  е јасно која е причината за истите да не може да се користат за балансирање. Балансиран систем е главен предуслов за сигурно и доверливо функционирање на истиот.
ЗАБЕЛЕШКА во врска со член 5, став 2, точка 2
Став (2): „Целта на јавната услуга е да се обезбеди,“
Точка 2: „редовност, квалитет и цена на снабдувањето,“
Терминот „цена“ треба да се избрише. Цената на услугата се формира пазарно,  односно на слободен пазар, оттука цената на производот не може и не смее да биде критериум за наметнување на обврска за јавна услуга на друштво кое врши енергетска дејност.
ЗАБЕЛЕШКА во врска со член 5, став 5, кој гласи
„ На вршителот на енергетска дејност на кој со одлуката од став (1) на овој член, му е наметната обврска за обезбедување на јавна услуга може, ако е тоа потребно, да му се додели надоместок за вршење на услуга од општ економски интерес согласно прописите за државна помош.,“
Потребно е да се избришат зборовите „може, ако е потребно,“
И да се додаде реченицата: “Износот на надоместокот треба да обезбеди профитабилно работење на друштвото на кое му се наметнува обврската за јавна услуга како и целосна компензација за изгубената добивка на друштвото заради неучество на слободниот пазар на енергија.“
Доколку се наметнува обврска за јавна услуга со која се ограничува друштвото слободно да работи на пазарот на енергија, друштвото не може да биде финансиски казнето затоа што работи во полза на јавниот интерес. Заради тоа друштвото мора да биде компензирано од вака наметнатата обврска. истата мора да биде надоместена.

ЗАБЕЛЕШКА во врска со член 12, став 2, точка 9, која гласи:
„ 9. потенцијалот на обновливите извори на енергија и мерките за поддршка на искористувањето на обновливите извори на енергија со цел зголемување на учеството на енергијата произведена од обновливи извори во бруто финалната потрошувачка на енергија; “

Предлагаме да се измени и да гласи: 
„9. потенцијалот на обновливите извори на енергија и мерките за поддршка на искористувањето на обновливите извори на енергија, вклучувајќи ги и складиштата за електрична енергија, со цел зголемување на учеството на енергијата произведена од обновливи извори во бруто финалната потрошувачка на енергија;“

Образложение: Невозможен е енергетски систем базиран на обновливи извори на енергија без складишта. Поради тоа, клучно е при стратегијата да се предлагаат и механизми за поддршка на складиштата на електрична енергија, кои најмногу влијаат на „зголемувањето на учеството на енергија произведена од обновливи извори на енергија“.
ЗАБЕЛЕШКА во врска со член 12 и член 13
Стратегија за развој на енергетиката/План за енергија и клима – План за енергија и клима во актуелниот Закон за енергетика беше дел од делот за обновливи извори за енергија и беше предвиден да се донесе со последните измени на Законот за енергетика. Ако идејата и целта не еден нов Закон за енергетика и Закон за обновливи извори на енергија е подршка на искористувањето на ОИЕ со цел зголемување на учеството на ОИЕ во финалната потрошувачке, тогаш во предлог Законот за енергетика и предлог Законот за ОИЕ не треба да се предвидуваат дополнителни чекори и постпаки кои наместо да ја поедностават ќе ја усложнат инвестицијата и изградбата на електрани од обновлив извор на енергија.
ЗАБЕЛЕШКА во врска со член 15, став 2, кој гласи
„Заради обезбедување сигурност во снабдувањето, Владата може да донесе одлука со која за определен временски период им се наметнува обврска за јавна услуга на сите снабдувачи во Република Северна Македонија да набавуваат електрична енергија од производни капацитети кои користат домашни извори на енергија, при што уделот на набавената електрична енергија не смее да надмине 15% од вкупната енергија употребена за производство на електричната енергија потрошена во Република Северна Македонија во тек на претходната година.“
Потребно е да се избришат зборовите „вкупната енергија употребена за производство на“.
ЗАБЕЛЕШКА во врска со член 18, став 1
Предлагаме во став (1) да се дополни дека референтните сценарија за пресметка на адекватноста мора да се во линија со зеленото сценарио од Стратегијата за енергетика.
ЗАБЕЛЕШКА во врска со член 20, став 3 кој гласи
„Пред донесувањето на одлуката од став (1) на овој член, Владата, по претходно добиено мислење од Регулаторната комисија за енергетика и операторот на електропреносниот систем проценува дали механизмот за обезбедување на моќност во форма на стратешка резерва е доволен за отстранување на преостанатите недостатоци идентификувани при проценката на адекватноста на ресурсите. Ако механизмот за обезбедување на моќност во форма на стратешка резерва не е доволен, Владата може да одлучи да воведе друга форма на механизам за обезбедување на капацитет.“
Мислење: Стратешката резерва не е препорачлива за македонскиот енергетски систем во предложената форма кога има приоритет за обезбедување на моќност во однос на аплицирање на механизам за обезбедување моќност од постоечки оперативни генерирачки капацитети. На овој начин операторот на електропреносниот систем ќе финансира домашни генерирачки постројки кои се еколошки неприфатливи, енергетски неефикасни и со многу мала искористеност, а нема да ги подржува функционалните и оперативни генерирачки капацитети. Согласно европските искуства механизмот за обезбедување на моќност се применува за поддршка на функционирањето на веќе изградените, еколошки прифатливи и ефикасни постројки кои активно произведуваат електрична енергија и го подржуваат електроенергетскиот систем како и за ново планираните капацитети од ваков тип. 

Доколку државата одлучи да воведе стратешка резерва без паралелно да ги поддржи постоечките и новите производители со механизмот за обезбедување моќност, постои опасност да дојде до деградација и затворање на постоечките генераторски капацитети како и намален интерес за изградба на нови капацитети. Ова ќе предизвика веќе изградените да бидат на граница на профитабилност, а државата да зависи од амортизирана, нееколошка, енергетски неефикасна и недоверлива стратешка резерва.

Затоа предлагаме стратешката резерва да нема прериоритет во механизнот за обезбедување моќност во однос на веќе изградените, еколошки прифатливи и ефикасни постројки кои активно произведуваат електрична енергија и го подржуваат електроенергетскиот систем како и за ново планираните капацитети од ваков тип. 
ЗАБЕЛЕШКА во врска со член 21, став 3, точка 1 која гласи:

„цената што се плаќа за достапност автоматски да се намалува кон нула, кога нивото на достапната моќност на пазарот се очекува да биде доволен за да го задоволи нивото на потребната моќност; “

Мислење: Вака дефинираниот критериум предвидува дека постоечките енергетски капацитети може да добиваат надоместок за обезбедување на моќност (капацитет) само во услови на кризна состојба. Предлагаме цената за достапност на генерирачкиот капацитет да биде фиксно оперделена преку тендерска попстапка и да биде со важност за целиот период на важење на доделениот механизам без разлика на моменталната адекватност на системот во различни периоди од годината. Идејата на механизмот за обезбедување капацитети е обезбедување на финансиски средства за поддршка на генерирачките капацитети да можат непречено да функционираат на пазарот во текот на целиот период примена на механизмот за обезбедување моќност, со цел да не дојде до затварање на постројките
ЗАБЕЛЕШКА во врска со член 27
План за подготвеност за справување со ризици – во кој рок Министерството го донесува овој план? 
Во врска со член 27, став 2 – план за подготвеност за справување со ризици бидејки има потенцијално влијание врз сите учесници на пазарот на енергетика, треба да биде достапен за мислење на сите учесници.
ЗАБЕЛЕШКА во врска со член 35, став 1 кој гласи:

„ Заради обезбедување на сигурност во снабдувањето со гас, Владата наметнува обврска за обезбедување на јавна услуга на еден или повеќе учесници на пазарите на енергија, најдоцна до 1 ноември секоја година да обезбедат закуп на складишен капацитет од оператор на складиште за гас или друг трговец или снабдувач со гас од друга договорна страна на Енергетската заедница или држава-членка на Европската Унија во која постои складиште за гас.  “

Вака дефинирано се остава можност да се наметне обврска за обезбедување на закуп на складиштен капацитет на субјекти кои немаат потреба од ваков капацитет, што директно го нарушува нивното работење. Сметаме дека обврската за обезбедување на закуп на складиштен капацитет треба да има обезбедено снабдувачот со гас во краен случај или вршители на регулирани дејности кои користат гас.
Потребно е зборовите „еден или повеќе учесници на пазарите на енергија“ да се заменат со зборовите „снабдувачот со гас во краен случај или вршители на регулирани дејности кои користат гас“.
ЗАБЕЛЕШКА во врска со член 52, став 2, точка 6 која гласи
„6. пристапот до мрежите за новите производни постројки за производство и складирање на електрична енергија, особено отстранување на пречките кои би можеле да го оневозможат пристапот на нови учесници на пазарот на електрична енергија произведена од обновливи извори на енергија, “
Предлагаме да се измени и да гласи:

„6. пристапот до мрежите за новите производни постројки за производство и складирање на електрична енергија, особено отстранување на пречките кои би можеле да го оневозможат пристапот на нови учесници на пазарот на електрична енергија произведена од обновливи извори на енергија и складишта на електрична енергија, “

Образложение: Складиштата на електрична енергија се тие кои овозможуваат поголема продорност на производители од обновливи извори на енергија.  Поради тоа, во вториот дел од реченицата „особено отстранување на пречките кои би можеле да го оневозможат пристапот на...“ треба да се содржат и складишта на електрична енергија.
ЗАБЕЛЕШКА во врска со член 67
Во став (1) точка 4; после зборот „Македонија“ да се додаде:„ , како процент од профит.“

Во став (1) точка 4, точка 5; став 2 и став 6 зборот „приход“ да се замени со зборот „профит“.
Сметаме дека работењето на Регулаторната комисија за енергетика не треба да се финансира од приходот на вршителите на енергетски дејности, туку од нивниот профит.
ЗАБЕЛЕШКА во врска со член 70, став 3, точка 3
Не е јасно зошто токму 500 kW е определен како праг на моќност за ОИЕ за кои не е потребно лиценца за производство.
ЗАБЕЛЕШКА во врска со член 70, став 3, точка 5
Што ако складиштето не се користи за сопствени потреби (превзема и предава енергија во мрежа), а притоа е составен дел на електроцентрала? Дали во тој случај ќе биде потребна лиценца?

Дополнително: „...или е целосно интегрирана компонента на електропреносната или електродистрибутивната мрежа.“. Според дефинициите во воведот на Законот, целосно интегрирана компонента значи складиште кое се користи со единствена цел да се обезбеди сигурно и доверливо функционирање на соодветниот систем. Ако за ова не треба лиценца, тогаш не треба да има лиценца ниту за складиштата кои се составен дел на електроцентрала, а се користат и за превземање и предавање од/во мрежа.
Поврзано со погореспоменатото, а во врска со член 72, став 2, точка 2, не е јасно зошто токму 3 МW е определен како праг на моќност за електроцентрали (тука не се само ОИЕ)  за кои ќе поедностави постапката за добивање лиценца.
ЗАБЕЛЕШКА во врска со член 73, став 3
Лиценцата за пробна работа сметаме дека треба да се овозможи да се продолжи повеќе од еднаш. (На пример во ситуации надвор од контрола на барателите на лиценцата или случаи на мочење на институции)
ЗАБЕЛЕШКА во врска со член 83
Ако целта на Планот за изградба на енергетски објекти, како што е наведено е забрзување на развојот на обновливи извори на енергија и остварување на енергетските цели тогаш воведувањето на предвиденото Овластување за изградба од Министерството по наведениот план, е сосема спротивно на декларираните заложби, односно дополнително го усложнува процесот и додава уште едно непотребно скалило во изградбата на електрани од обновлив извор на енергија.
Во врска со член 83, став 5, не е јасно зошто е потребно инвеститорот да доставува инцијатива до министерството за вклучување во планот за наредна година. Особено ако се имаат предвид наведените тендерски постапки од членот 84. Што со оние проекти за кои не е возможно  да се запази рокот до 15 ноември предвиден за доставување на иницијатива до Министерството?
ЗАБЕЛЕШКА во врска со член 84
Не е јасно. Земјиштето ќе е преуредено градежно неизградено земјиште и урабанистички уредено за изградба на електрана, па на тендерска постпака од овој член покрај овластувањето за изградба ќе се доделува и право на користење на земјиштето или инвеститорите ќе треба во посебна постапка да се стекнат со право на користење на државното земјиште па потоа да аплицираат на тендери за добивање на овластување за изградба на енергетски објекти.
Во врска со член 84, став 2, не е јасно зошто законодавецот ги избрал токму праговите на моќност од 500 kW односно 10MW.
ЗАБЕЛЕШКА во врска со член 94
Која е целта на приоритетниот пристап и на кој начин тој ќе се имплементира за производните единици од став 2 и зошто е избран прагот од 400 kW?
ЗАБЕЛЕШКА во врска со член 98, став 3
Предлогот на Законот за енергетика треба точно да посочи кои олеснувачки околности ќе се предвидат во Мрежните правила во однос на приклучување на електрани од ОИЕ, бидејки Мрежните правила ги пропишуваат самите оператори (по што ги одобрува Регулаторната комисија за енергетика).
 ЗАБЕЛЕШКА во врска со член 98, став 9, 10, 11, 12
Иако на операторите им се наложува да обезбедат пристап до мрежа на недискриминаторен начин за сите учесници, исклучоците во став 10 даваат можност да го ограничат пристапот, а притоа во став 12 се дава можност да производителите и операторот на складиште да надоместат трошоци за операторот да им обезбеди гарантиран пристап. Обврската за вложување и одржување на мрежите е на самите оператори, па притоа ако сепак има можност да се обезбеди приклучување на самата мрежа со дополнителни вложувања сепак тоа треба да биде обврска на операторите.
ЗАБЕЛЕШКА во врска со член 119
Складирање на електрична енергија – не е уредена материјата за складирање на електрична енергија од страна на производителите и посебните самостојни системи за складирање на електрична енергија. Сметаме дека тоа треба да се предвиди и уреди во текстот на Законот.
ЗАБЕЛЕШКА во врска со член 136
Во став (1) да се додаде:

- точка 5, која ќе гласи: „обезбедување на фреквенциски системски услуги“
- точка 6, која ќе гласи: „набавка и продажба на реактивна енергија“.
ЗАБЕЛЕШКА во врска со член 177, став 8
Одредбата на овој став предизвикува непотребен трошок. На чиј товар ќе бидат трошоците, кој ќе ги сноси трошоците за промена на паметните мерни уреди?  Член 179, став 5 операторот е должен на соодветниот електроенергетски систем на секои 2 години да ја ажурира понудата на паметни уреди –да биде подетално дефинирано (на кои секои 2 години, дали од поставувањето на првиот тип мерен уред)
ЗАБЕЛЕШКА во врска со член 231

По став 4 да се додаде нов став 5 кој ќе гласи:

„Операторот на системот за дистрибуција на топлинска енергија може да ја откупува топлинската енергија испорачана од производители на топлинска енергија во дистрибутивниот систем ако понудената цена на топлинската енергија добиена при транспарентна постапка за прибирање на понуди на слободниот пазар е пониска од регулираната цена за топлинска енергија на регулираниот производител.“

Мислење: Со додавање на овој став, се дава можност операторот на системот за дистрибуција на топлинска енергија да набави поевтина топлинска енергија од цената на топлинската енергија од регулираниот производител иако понудената цена е повисока од цената утврдена според методологија во став 4.
ЗАБЕЛЕШКА во врска со член 234, кој гласи

По став 4 да се додаде нов став 5 кој ќе гласи:

„Мерните уреди на излезните точки од производната постројка и мерните уреди во топлинските потстаници преку кои објектите на потрошувачите се приклучени на дистрибутивната мрежа, се во сопственост на операторот на системот за дистрибуција на топлинска енергија, вклучително и мерните уреди во топлинските потстаници во зградите кои за првпат се приклучуваат на дистрибутивната мрежа.“

Потребно е да се додаде: „со исклучок на мерните уреди набавени и поставени од страна на производителите  на топлинска енергија“.

Мислење: Сметаме дека потребно е да се предвиди законска можност и производителите на топлинска енергија да имаат можност да постават мерните уреди на излезните точки од производните постројки со цел обезбедување на сигурно и континуирано мерење на топлинска енергија испорачана во дистрибутивната мрежа.
ЗАБЕЛЕШКА во врска со член 236

Мислење: Сметаме потребно е овој член да се избрише со цел да се овозможи интеграција на дејностите производство, дистрибуција и снабдување со топлинска енергија со цел зголемување на ефикасноста и продуктивноста на вршителите на дејностите и намалување на трошоците на крајните корисници на системите за централно греење.

ЗАБЕЛЕШКА во врска со член 252
Потребно е овој член да се дополни на начин што инженерите кои имаат Овластувања издадени од Комората на овластени инженери и архитекти да не треба да полагаат испит за стручна оспособеност како и техничките лица кои ќе докажат дека имаат повеќе годишно искуство во ракување на на енергетски уреди и постројки.
Се надеваме дека мислењето ќе биде земено предвид при подготвување на конечниот текст на Предлог на Закон за енергетика.

